
Tge è il glatsch da la stad 2021?
Sche l’aura n’è ina giada betg uschè bella, po forsa silmain in glatsch porscher in pau atmosfera da stad. Ma tge glatsch? Vaniglia,
mango u pistazia? La FMR ha dumandà diversas glatscharias, tge sorts ch’èn actualmain las pli dumandadas. Bun appetit!

«Evviva Plankis» a Cuira (Sebastian Frey,
manader da gruppa):
«Jau na pudess betg numnar ina singula sort da
glatsch ch’è la pli populara questa stad, perquai
che nus vendainmintgamai 24 differentas sorts
amedem temp che nus variain adina puspè. La
stad passada avain nus experimentà in zic e creà
novs glatschs sco per exempel ‹frajas e pepero-
ni› u ‹charnpiertg cun ina basa da vaniglia u ca-
ramella› per ils maisters da grillar. Las pli novas
sorts tar nus èn ‹ovomaltina› e ‹nutella›. La ble-
ra glieud emprova gugent novas sorts, i dat pe-
rò era persunas che restan pli gugent tar ils clas-
sichers. Uschiglio observain nus ch’ils gusts èn
restads tuttina en cumparegliaziun cun ils onns
passads: Entant ch’umens tschernan savens
glatschs da groma, prefereschan dunnas
glatschs senza lactosa e sorbets.»

«Glatsch Balnot AG» a Surava (Heike
Schulze, cumpossessura):
«Quest onn è glatsch da frajas spezialmain du-
mandà. Nossa finamira è da producir glatsch
cun frajas che han in gust fitg intensiv. Las fra-
jas che nus duvrain èn da la regiun, dal Lai Bo-
dan e da la Svizra Centrala. In sort ch’è era da-
ventada populara ils davos onns è glatsch da
mango. En general remartgain nus che la
glieud preferescha sorts fritgusas u rinfrestgan-
tas sco sorbets, uschè svelt ch’i daventa chaud.»

«il glatsch.» a Zernez (Reto Lazzarini,
hobi-producent da glatsch):
«Fior di latte è il glatsch che blers prefereschan:
Uschè simpel sco el è, uschè gugent al ha la glie-
ud. Fior di latte gusta neutral ed ha in num ta-
lian che tuna bain.Mintgatant datti clients,Tu-
destgs u era Svizzers, che n’enconuschan betg
quella sort e l’emprovan lura ord marveglias. I
vegn experimentà bler cun cumbinaziuns spe-
zialas, per exempel cun sal. Quellas sorts pola-
riseschan lura però: Intgins clients las chattan
coolira, ma la gronda part resta pli gugent tar
ils classichers.Qua vesain nus era differenzas da
naziunalitad a naziunalitad: Svizzers èn plitost
conservativs e tschernan sorts sco vaniglia u
stracciatella entant che Talians per sumeglia
cumpran insatge pli spezial sco pistazia.»

Tar ina dretga stad tutga mangiar
glatschs simplamain vitiers.

FOTO DEREKSKEY IS LICENSED UNDER CC BY 2.0

La Quotidiana 11-8-2021, p. 2




